
Acharya MantrapusHpanjalih

ಆಚಾರ್ಯಮಂತ್ರಪುಷ್ಪಾಂಜಲಿಃ

ಹರಿಃ ಓಂ .

ನಮೋಽಸ್ತ್ವನಂತಾಯ ಸಹಸ್ರಮೂರ್ತಯೇ ಸಹಸ್ರಪಾದಾಕ್ಷಿಶಿರೋರುಬಾಹವೇ
ಸಹಸ್ರನಾಮ್ನೇ ಪುರುಷಾಯ ಶಾಶ್ವತೇ ಸಹಸ್ರಕೋಟೀಯುಗಧಾರಿಣೇ ನಮಃ .. 1..
ವಿಷ್ಣುಬ್ರಹ್ಮೇಂದ್ರದೇವೈಃ ರಜತಗಿರಿತಟಾತ್ಪ್ರಾರ್ಥಿತೋಯೋಽವತೀರ್ಯ
ಶಾಕ್ಯಾದ್ಯುದ್ದಾಮಕಂಠೀರವನಖರಕರಾಘಾತಸಂಜಾತಮೂರ್ಛಾಂ .

ಛಂದೋಧೇನುಂ ಯತೀಂದ್ರಃ ಪ್ರಕೃತಿಮಗಮಯತ್ಸೂಕ್ತಿಪೀಯೂಷವರ್ಷೈಃ
ಸೋಽಯಂ ಶ್ರೀಶಂಕರಾರ್ಯೋ ಭವದವದಹನಾತ್ಪಾತು ಲೋಕಾನಜಸ್ರಂ .. 2..

ಪೂರ್ಣಃ ಪೀಯೂಷಭಾನುರ್ಭವಮರುತಪನೋದ್ದಾಮತಾಪಾಕುಲಾನಾಂ
ಪ್ರೌಢಾಜ್ಞಾನಾಂಧಕಾರಾವೃತವಿಷಮಪಥಭ್ರಾಮ್ಯತಾಮಂಶುಮಾಲೀ .

ಕಲ್ಪಃ ಶಾಖೀ ಯತೀನಾಂ ವಿಗತಧನಸುತಾದೀಷಣಾನಾಂ ಸದಾ ನಃ
ಪಾಯಾಚ್ಛ್ರೀಪದ್ಮಪಾದಾದಿಮಮುನಿಸಹಿತಃ ಶ್ರೀಮದಾಚಾರ್ಯವರ್ಯಃ .. 3..
ಬ್ರಹ್ಮಾನಂದಂ ಪರಮಸುಖದಂ ಕೇವಲಂ ಜ್ಞಾನಮೂರ್ತಿಂ
ದ್ವಂದ್ವಾತೀತಂ ಗಗನಸದೃಶಂ ತತ್ತ್ವಮಸ್ಯಾದಿಲಕ್ಷ್ಯಂ .

ಏಕಂ ನಿತ್ಯಂ ವಿಮಲಮಚಲಂ ಸರ್ವಧೀಸಾಕ್ಷಿಭೂತಂ
ಭಾವಾತೀತಂ ತ್ರಿಗುಣರಹಿತಂ ಸದ್ಗುರುಂ ತಂ ನಮಾಮಿ .. 4..

ನಾರಾಯಣಂ ಪದ್ಮಭವಂ ವಸಿಷ್ಠಂ ಶಕ್ತಿಂ ಚ ತತ್ಪುತ್ರಪರಾಶರಂ ಚ
ವ್ಯಾಸಂ ಶುಕಂ ಗೌಡಪಾದಂ ಮಹಾಂತಂ ಗೋವಿಂದಯೋಗೀಂದ್ರಮಥಾಸ್ಯಶಿಷ್ಯಂ
.

ಶ್ರೀಶಂಕರಾಚಾರ್ಯಮಥಾಸ್ಯಪದ್ಮಪಾದಂ ಚ ಹಸ್ತಾಮಲಕಂ ಚ ಶಿಷ್ಯಂ
ತಂ ತೋಟಕಂ ವಾರ್ತಿಕಕಾರಮನ್ಯಾನಸ್ಮದ್ಗುರೂನ್ಸಂತತಮಾನತೋಽಸ್ಮಿ .. 5..
ವಿಶ್ವಂ ದರ್ಪಣದೃಶ್ಯಮಾನನಗರೀತುಲ್ಯಂ ನಿಜಾಂತರ್ಗತಂ
ಪಶ್ಯನ್ನಾತ್ಮನಿ ಮಾಯಯಾ ಬಹಿರಿವೋದ್ಭೂತಂ ಯಥಾ ನಿದ್ರಯಾ .

ಯಃ ಸಾಕ್ಷಾತ್ಕುರುತೇ ಪ್ರಬೋಧಸಮಯೇ ಸ್ವಾತ್ಮಾನಮೇವಾದ್ವಯಂ
ತಸ್ಮೈ ಶ್ರೀಗುರುಮೂರ್ತಯೇ ನಮ ಇದಂ ಶ್ರೀದಕ್ಷಿಣಾಮೂರ್ತಯೇ .. 6..

ಅಖಂಡಮಂಡಲಾಕಾರಂ ವ್ಯಾಪ್ತಂ ಯೇನ ಚರಾಚರಂ .

ತತ್ಪದಂ ದರ್ಶಿತಂ ಯೇನ ತಸ್ಮೈ ಶ್ರೀಗುರವೇ ನಮಃ .. 7..

ಗುರುರ್ಬ್ರಹ್ಮಾ ಗುರುರ್ವಿಷ್ಣುರ್ಗುರುರ್ದೇವೋ ಮಹೇಶ್ವರಃ .
ಗುರುಃ ಸಾಕ್ಷಾತ್ಪರಂ ಬ್ರಹ್ಮ ತಸ್ಮೈ ಶ್ರೀಗುರವೇ ನಮಃ .. 8..
ಶ್ರುತಿಸ್ಮೃತಿಪುರಾಣಾನಾಮಾಲಯಂ ಕರುಣಾಲಯಂ .

ನಮಾಮಿ ಭಗವತ್ಪಾದಂ ಶಂಕರಂ ಲೋಕಶಂಕರಂ .. 9..

ಶಂಕರಂ ಶಂಕರಾಚಾರ್ಯ ಕೇಶವಂ ಬಾದರಾಯಣಂ .

ಸೂತ್ರಭಾಷ್ಯಕೃತೌ ವಂದೇ ಭಗವಂತೌ ಪುನಃ ಪುನಃ .. 10..
ಈಶ್ವರೋ ಗುರುರಾತ್ಮೇತಿ ಮೂರ್ತಿಭೇದವಿಭಾಗಿನೇ .

ವ್ಯೋಮವದ್ವ್ಯಾಪ್ತದೇಹಾಯ ದಕ್ಷಿಣಾಮೂರ್ತಯೇ ನಮಃ .. 11..
(ಹರಿ ಓಂ .

ಯಜ್ಞೇನಯಜ್ಞಮಯಜಂತ ದೇವಾಃ ತಾನಿ ಧರ್ಮಾಣಿ ಪ್ರಥಮಾನ್ಯಾಸನ್
ತೇ ಹ ನಾಕಂ ಮಹಿಮಾನಃ ಸಚಂತೇ ಯತ್ರ ಪೂರ್ವೇ ಸಾಧ್ಯಾಃ ಸಂತಿ ದೇವಾಃ ..)
ನಾನಾಸುಗಂಧಪುಷ್ಪಾಣಿಯಥಾಕಾಲೋದ್ಭವಾನಿ ಚ .

ಪುಷ್ಪಾಂಜಲಿಮಯಾ ದತ್ತಂ ಗೃಹಾಣ ಪರಮೇಶ್ವರ .. 12..

ಇತಿ ಆಚಾರ್ಯಮಂತ್ರಪುಷ್ಪಾಂಜಲಿಃ ಸಮಾಪ್ತಾ .

